
gələcəkdə Qarabağ üçün də verəsəksiniz. Bir neçə vaxt bundan əvvəl yazmışdıq ki, Qarabağda böyük bir fəlakət 

olacaq. Bunun qarşısı alınmalıdır, ciddi tədbirlər görülməlidir. Biz demişdik ki, bir nəfər İrəvan Parlamentinin 

üzvü Qarabağda əyləşib orada üsyan hazırlayır. 

Biz bunların hamısını o zaman hökumətə xəbər verdik. Dedik ki, yatmayınız, Kars hadisələrinin eyni 

Qarabağda təkrar ediləcəkdir. İndi bu gün görürük ki, bizim sözlərimiz doğru idi. 

Əfəndilər! Bu gün əgər daxiliyyə naziri və hökumət bu məsələyə ancaq Qarabağ məsələsi kimi baxsalar səhv 

etmiş olarlar. Məsələ Qarabağ məsələsi deyil, məsələ ümumşərq aləminin, xüsusən Anadolu və Türkiyənin 

məsələsidir. Bu gün bunu düşünməli və səbəblərini araşdırmalıdır. 

Əfəndilər! Mən sormaq istəyirəm o dokumentlər, o sənədlər ki bizim əlimizə düşmüşdü, biz onları göstərdik. 

Olardımıki Əsgəran kimi bir yerdə əlli nəfər əsgər saxlansın. Nə üçün 5-ci polku cəbhəyə gedərkən yarı yoldan 

qaytardıq. Nə üçün bu təhlükənin qarşısı vaxtında alınmadı? Hökumət bu təhlükənin qarşısını almaq yerinə 

əlibayraqlıları tutub dörd divar altında boğurdu. 

Əfəndilər! Qarabağda hələ cəbhə açılmamışdır. Cəbhələr açılandan sonra biləcəksiniz. Novorossiyskdən 

qaçan Denikin əsgərləri haraya gedir. Siz onda biləcəksiniz ki, Ənzəliyə gedən dobrovol ordusu Azərbaycan üçün 

nə qədər təhlükə hazırlayır. Bu hərəkat Qarabağ məsələsi deyildir. Bu ümum Anadolu və Azərbaycan üçün 

hazırlanmış bir plandır. Bu plan qarşısına böylə tədbir ilə çıxmaq olarmı? Siz bununla şərq məsələsinə yardım edə 

bilməyəcəksiniz. Ola bilər ki, siz bu gün burada hökumətə etimad bəyan edəsiniz. Əfəndilər, iş etimadda deyildir. 

İş bacarıqdadır. İş bu saat Azərbaycan füqarasını bu təhlükədən xilas etmək üçün tədbirlər aramaqdadır. 

Əgər bu hökuməti daxildəki bolşeviklər ilə bir etilafə gələ bilsə idi o vaxt Şura hökuməti də sizi qəbul edə 

bilirdi. 

(Məclisdə səs-küy qalxır, arxadakı tamaşaçılar bəzi sözlər söyləyirlər sədr zəngi çalır, xalqı sakit edir). 

Əfəndilər! Burada açıq danışmaq lazımdır. Hərgah siz həqiqi xalq nümayəndəsisinizsə hər kəsin ağına ağ, 

qarasına qara deyib üzün vurunuz. Bu gün erməni-müsəlman davasına xitam verəcək bir qüvvə varsa o da 

Azərbaycan zəhmətkeşləridir. 

Denikin qüvvələri Ermənistanda toplanır. Biz o piyaniskə Denikinin bandalarının qabağına çıxasımıyıq. 

Onların qarşısına çıxacaq bir qüvvə varsa o da Qırmızı Rusiya qoşunudur. 

(Məclisdə yenə səslər və gurultular eşidilir). 

Qarayev - Bu gün biz ciddi surətdə Qırmızı Ordu ilə danışığa girişməliyik. Fəqət, bu danışığı bu hökumət 

bacarmayacaqdır. Çünki onun əli Əli Bayramovun qanilə boyanmışdır. 

(Məclisdə təkrar səslər və gurultular... Yalandır, Böhtan deyirsən, İsbat et... Səslər eşidilir. Sədr zəngi basır, 

xalqı sakit edir. Natiqdən rica edir ki, nəzakət dairəsində danışsın). 

Qarayev (dəvamla) - Sizə Rusiya Şura hökumətin ilə danışığa girmək lazımdır. 

Sədr - Daxiliyyə naziri müavini Şəfi bəy Rüstəmbəyli izahat verəcəyini bildirir. 

Şəfi bəy - Daxiliyyə naziri burada yox ikən Qarayev Əli Bayramov barəsində bir çox sözlər danışdı. Bu 

xüsusda sizə bir neçə məlumat vermək istəyirəm. Bir neçə gün bundan əvvəl polis bir zaqovor və üsyan qaldırmaq 

planı kəşf etdi. Bu üsyanda hökumətin yıxmaq, Parlamanı dağıtmaq, burada Şura hökuməti elan etmək istənilirdi. 

O zaqovora imza edənlərin birisi Əli Bayramovdur. Habelə o kağızlarda Parlament üzvü Əliheydər Qarayev 

cənablarının da imzası vardır. (səslər: ar olsun, eyb olsun, rədd olsun xain!) Polisə əmr olunmuşdur ki, o adəmlər 

tutulsun. Polis axtarır, lakin tapa bilmirdi. Bu aralıq xəbər çıxdı ki, Əli Bayramov yoxdur. Bu xüsusda rəsmi bir 

xəbər yoxdur. Lakin orada-burada şayiələr çıxır ki, onu bir qoçu tutub polisə verib, polis isə onu boğmuşdur. Bu 

xəbəri eşidən kimi nazir qorodonaçəlnikə əmr verdi ki bu xəbər rəsmi bir hala salınsın, bu məsələni tapıb açsın? 

Bu iş müddəiyi-ümumiyə verilmişdir. 

Keçən gün mən Əli Bayramovun anasını və arvadını polisə, öz kabinəmə çağırdım. Orada general-qubernator 

və Parlament üzvlərindən bir neçə nəfər də vardı. Onlardan Əli Bayramovun nərdə olduğunu və kimlər tərəfindən 

tutulduğunu sordum. Bunların heç biri kənardakı şayiələrdən bir söz demədilər. Dedilər ki, biz qoçulardan 

qorxuruq. Bu məlumatların həpsi müddəiyi-ümumiyə (prokurora) verilmişdir. Kimin müqəssir olduğunu 

meydana çıxarsa, o xüsusdan məhkəmə kəndi qərarını verər, müqəssir də cəzalanar və elə bir şey bilmədən 

hökumət Əli Bayramovu öldürmüş demək böhtandır, iftiradı. Mən buna ciddi surətdə etiraz edirəm. Hər kəsin bu 

xüsusda məlumatı varsa, kənarda deyil, gəlib rəsmi surətdə bizə deməlidir. 

Sədr - Bildirir ki, Əli Bayramov məsələsi bugünkü məsələ ilə əlaqədar deyildir. Hökuməti nümayəndəsi bu 

xüsusda izahat verdi. Əgər Parlament arzu edərsə bu məsələ də bu gün müzakirə edilər və ya sonraya qalar. Bu 

məsələni səsə qoyur, əksəriyyət ilə məsələnin bu gün müzakirə edilməsinə qərar verilir. Qarabağ hadisələri 

barəsində söz Məmməd Əmin Rəsulzadəyə verilir. 

Məmməd Əmin Rəsulzadə (əsəbi bir halda mənbəyi-xitabətə çıxır) -Əfəndilər! Burada müəyyən bir məsələ 

var. O məsələ budur ki, Qarabağda Azərbaycan istiqlal və hürriyyətinin düşməni olan bir ünsür tərəfindən fəsad 

və üsyan qaldırmışdır. Bu fəsad qarşısında hökumət və bütün məmləkət əmri vaqe qarşısında bulunaraq mübarizə 

edir. Burada digər bir sui-qəsdin şəriki Qarabağda deyil, Bakının özündə, Azərbaycan mərkəzində böyük bir 

üsyan qaldırmaqda iştirak edən birisi, bir asi burada deyir ki, nə qədər siz biz asilər ilə üzləşməmisiniz, Qarabağ 

nəzərə alınız. Qarabağda atılan top güllələri bizim qibləgahımıza çevrilmişdir. Bunlara etidal dəmlə baxmayıb. 

Göz yummaq ilə bir şey edə bilmərik. Baxalım indiyə kimi bu babda nə yapılmış? Bu düşmən köhnə düşməndir, 

bunu min dəfələrlə isbat etmişdir. Bu barədə bir qədər düşünmək lazımdır. Siz bilirsiniz ki, əvvəllərdə Qarabağ 

mahalında yomiyyə teleqramlar alınırdı ki, ermənilər müsəlmanları qırıb kəndləri xarabaya döndərirlər. Bu 

barədə biz yazdıq, söylədik, amma hökuməti buna nəzər yetirib tədbirlər etdimi? Hökuməti həmişə bizi arxayın 

edirdi. 

Gözümüz qarşısında bizə fəlakətlər hazırlayan daşnaqlar burada asudə gəzib, nəzarətdə, Parlamentdə oturub 

bizə məzar qazırlar. Bizim aramıza təfriqə salırlar. Bunlar inkar edilməyəcək birər həqiqətlərdir. Biz qəflət 

yuxusunda olmuşuq. 

Bir ildən artıq olan düşmən hazırlıqlarına göz yumub fikir verməmişik, indi də yanırız. O zaman ayılmaq və işə 

başlamaq lazım idi ki, indi də bu işlərə məhəl qalmaya idi. 

Bununla yalnız Qarabağ məsələsi deyil, burada Antanta, Şərq və Aləmi İslam və Türkiyə məsələləri də vardır. 

Əlavə Şimaldan gələn təhlükə də vardır. Gördünüz düşmənlər nə gözəl fürsət tapmışlar, bizi məhv etmək üçün nə 

böyük əzm etmişlər. Onlar görürlər ki, bizi Şimaldan böyük təhlükə gözləyir. Bizim əleyhimizə məmləkət 

daxilində böyük bir üsyan qaldırmaq istəyir. Bununla nə yapmalı? Bütün milləti oyatmalı və onu yekvücud bir 

hala gətirməlidir. 

Biz onların qarşısını almaq üçün başqa bəlaların da önünü almalıyıq. Və öz içərimizin də fikrini çəkməliyik. 

Bizim oradakı düşmənlərimizin qüvvəti içərisində də vardır. Fürsət düşdükcə onlar anarşi salmağa hazırdırlar. 

Hökumət bütün daşnaq firqəsini məmləkətdən çıxartmalıdırlar. Şimaldan gələnlər ilə dostluq etməliyik. Zira güc 

ilə heç bir şey etmək olmaz. Türkiyə ilə münasibətdə bulunub onların xətti-hərəkətləri ilə öz hərəkətimizi 

yekdigərinə uyuşdurmalıyıq. İşdə çarə budur. Bu çarələrə tərəddüdsüz əməl edilməlidir. Əliheydər Qarayev 

kəndisinin asi olmadığını isbata çalışaraq deyir ki, Azərbaycan istiqlalının yeganə bir müdafiəçisi varsa, o da 

Azərbaycan kommunistləridir (məclisdə ümumi gülüş). Mən sizə çox sözlər demək istərdim. Fəqət, mətləbdən 

kənar çıxmaq istəmirəm. Mən sizə deyərəm niyə Antanta sözünə inanıb 5-ci polku Ağcaqabuldan geri 

qaytardınız. İndi sizə yol göstərirlər. Siz onları pravokator adlandırırsınız. Siz yəqin bilirsiniz ki, Rusiyanın 

qırmızı qoşunu Azərbaycan sərhəddini keçməyəcək və Azərbaycanı bərbad etməyəcəkdir. Onlar Azərbaycan 

füqərayi-kasıbəsinin əlində tutduğu bayrağa böyük qiymət verirlər. 

Məmməd Əmin Rəsulzadə (yerindən) - Bunu biz səndən deyil, Çiçerinin ağzından eşitmək istəyirik. Sən 

uşaqsan. 

Qarayev (davamla) - Bu məqsəd ilə siz Azərbaycanı məhv edəcəksiniz. 

(Məclisdə səs-küy qalxır, arxadakı tamaşaçılar bəzi anlaşılmayan sözlər söyləyirlər. Sədr zəngi basır, 

tamaşaçılara əxz edir ki, natiqlərə mane olmasınlar və yerlərində səs-küy salmasınlar). 

Camalbəyov Qasım bəy (sosialist) - Möhtərəm məbuslar! Qarabağ məsələsi ətrafında bir çox məsələ qalxdı. 

Bu həqiqətən böyük bir məsələdir. Əgər tədbirlər görülməsə daha da qorxulu bir rəng alar. İş burada deyil ki, biz 

sosialistlər Azərbaycanın düşməni, siz müsavatçılar onun dostusunuz, bilməlisiniz ki, mən Sibirdə soyuğun içində 

çürürkən, siz İranda piti bişirirdiniz... (Üzvlər yavaş-yavaş salondan çıxmağa başlayırlar). Mən öz millətimin 

haqqını heç vaxt özgəsinə satmaram. (səslər rişxənd ilə: Çox sağ ol!) 

Camalbəyov - Sədr, rica edirəm deyəsiniz, mən danışarkən yerdən bana mane olmasınlar. Doğrudur, 

Əliheydər birtərəfli danışdı. Lakin sizdən soruşuram, sizin hərəkətiniz Əliheydərin hərəkətlərindən yaxşımıdır? 

Əliheydər sizə dokumentlər göstərəndə ki, İrandan Qarabağa milyonlar gəlir, yalanmı deyirdi? İndi nəticədə 

görürük Qarabağda nahaq qanlar tökülür. Bu politika ki, hökumətiniz onunla gedir bütün əsrarimizi Xatisovlar 

bilirlər. Bunlara acımaq lazımdır. 

(Natiq Əli Bayramov məsələsinə keçmək istəyir. Sədr onu saxlayıb, o xüsusda müzakirə edirməyəcəyini ixtar 

edir). 

Səfikürdski - İş buradadır ki, daxiliyyə nazirinin sözlərini dinlədiniz. Məmməd Əmin Rəsulzadənin danışığını 

eşitdiniz. Fəqət, heç biri söyləmədi ki, əsgərlərimizin halı nə cürdür. Hökumət burada oturmamalı idi. Söyləməli 

idi ki, halımız necədir. Camaat qan tökən əsgərlərimiz barəsində məlumat istər. Biz bilmək istərik orada şəhid 

düşən əsgərlərimiz dəfi edilmirmi? Və yaralanan əsgərlərimizin yaralarını bağlayıb tədavi edilirmi? Onları qayda 

ilə dəfn edirlərmi? Yaxud Bakı xəstəxanasında olduğu kimidirlər. Şərifzadə orada keşişin yanında oturub mənə 

mane olur. (Natiq sədrdən rica edir ki, Abbasqulu Kazımzadə ona mane olmasın). Burada yarım saat danışdılar. 

Biz heç bilmədik asi kimdir. Üsyan qaldıran ermənilərdir, yaxud müsəlmanlardır. Bizə heç deməlilər ki, Əsgəran 

kimi qələni boş bir şeyə, bir gecədə ermənilərə verən kimdir. 

İndi burada Məmməd Əmin hər nə dedisə, üzünü Qarayevə tutub dedi. Daşnaklardan heç bir söz demədi. 

Deməz də, çünki onlar da özləri kimi millətpərəstdirlər. Əliheydəri hər kəs tanıyır. Yoldaşlarını da tanıyırlar. 

Mirzə Davudu hamınız bilirsiniz, o yazıq evində otura bilmir. 

Səslər - Zaqovora qol çəkənlərin başçısı... 

Səfikürdlü (dəvamla) - Yusif Məlikov nə qədər vətənpərəst bir adamdır. Öz evində otura bilmir. 




